
Arbeidet til Vartdal sokneråd har vore 5 ordinære soknerådsmøte i arbeidsåret 2022.  
Det har vore handsama 34 saker, mellom anna gudstenesteliste med offer, oppgåver knytt til konfirmasjonar/ jul / 17.mai / økonomi / misjonsprosjekt. Plantedag på kyrkjegarden vart starta opp og vert ein suksess, samt opa kyrkje første torsdag i månaden. Vi starta også arbeidet mot kyrkjeval 2023.
I Vartdal kyrkje har det vorte døypte 8 born (2021: 9; 2020: 7) 3 av borna var busette i soknet.                                               

3 ungdomar vart konfirmerte ( 2021: 9; 2020:11)                                                                                 
1 ekteskap er inngått (2021: 0; 2020:1)                              

Det har vore 5 gravferder i soknet (2021: 11; 2020: 14) 4 av desse i kyrkja.
Det har totalt vore 25 gudstenester i 2022 (2021: 22; 2020: 16) der 1 var konfirmasjonsgudstenester, 1 på Helsetunet og 1 på Playa del Kaia.

Deltakarar på gudsteneste var 1037 (2021: 614; 2020: 748).

1 gudstenester vart det messefall grunna pandemien (2021: 4; 2020: 1). Dette var ein kveldsgudsteneste 30/1.
Soknerådet er takksam for eit godt og engasjert kyrkjelydsliv også i 2022. Både tilsette og mange frivillige har på mange forskjellige måtar bidrege til eit rikt liv i Vartdal kyrkjelyd.
Rekneskap

Rekneskapen for 2022 syner eit overskot på kr 76 887,19 som blir å overføre til disposisjonsfond.

Etter at disponering av mindreforbruk er vedteke vil disposisjonsfondet vere på kr 196 166,78

Soknet har også eit bunde fond til trusopplæring på kr 27 265,62. 

Offer til eige arbeid: kr 19 575,40, i tillegg til ei gåve frå privatperson på kr. 20.000,-
Offer til andre: kr 28 084,-

Atterhald om at rekneskapen ikkje er revidert.

Revidert rekneskap vil bli lagt fram på kyrkjekontoret så snart den ligg føre.
Den årlege fasteaksjonen til Kirkens Nødhjelp v/konfirmantane (2022 var digital) gav kroner 12.966,-  Tidlegare år:  2017: 17.701.-;  2018: 19.037.-;  2019: 20.035 .-;  2020 (digital): 9.820.-; 2021(digital med konfirmantane rundt i rodene):16.196.-
I tillegg hadde konfirmantane sponsorløp på konfirmantleir og samla inn kr. 1.388,86 til misjonsprosjektet i Ecuador.
Kyrkjelyden sitt Årsmøte vart halde i kyrkja etter gudstenesta 26. mai 2022.
Utval

I Arbeidsutvalet sit leiar, nestleiar og sokneprest.  
Arbeidet er å planlegge sakene til soknerådsmøta og leiar sender innkalling. Utvalet arbeider fram sakene for det meste ved e-postkontakt og telefon.
Hausten 2020 vart Undervisningsutvalet sett i gong med medlemer frå alle tre sokn. Det vart med eitt møte der utvalet konstituerte seg. Etter dette har ikkje utvalet hatt fleire møte.
Gudstenestearbeidet 2022

Sjølv om vi gjekk inn i 2022 med ein del smittevernreglar som plasstilvising, påbod om munnbind og registrering av frammøtte, kunne kyrkjelyden møtast til gudsteneste, dåp og nattverd. Og allereie medio februar vart dei fleste nasjonale tiltak oppheva. 

For første gong sidan 2019 kunne kyrkjelyden feire konfirmasjonsgudsteneste siste søndagen i april. Tre flotte ungdomar vart konfirmerte i ei fullsett kyrkje. Sidan brannalarmen gjekk og brannvesenet rykka ut til kyrkja, vart festgudstenesta feira ferdig ute på kyrkjebakken.  
Inngangen til sommar- og ferietida feira vi med ei friluftsgudsteneste med dåp, på Playa di kaia i Barstadvika. Soknerådet bidrog med alt det praktiske rundt gudstenesta og inviterte også til grilling etterpå. Dei frammøtte var einige at dette er noko ein kan/bør halde fram med. 
Hausten 2022 byrja 18 ungdomar som konfirmantar i Vartdal sokn: Desse vart presenterte for kyrkjelyden i kveldsgudstenesta 11.september. Fram mot konfirmasjonen i april 2023 har konfirmantane klokkarteneste i dei fleste gudsteneste, dvs. dei hjelper til med ulike praktiske oppgåver. Føresette til konfirmantane har ansvar for kyrkjekaffi. Soknerådet er takksam for innsatsen, sidan kyrkjekaffien er ein viktig møteplass for kyrkjelyden.
Musikkgudstenesta som soknerådet hadde planlagt heilt sidan hausten 2021 vart endeleg gjennomført 25.september. Barnekoret PopKORn deltok i gudstenesta.
Frå statistikken ser vi at det vart heldt totalt 25 gudstenester i Vartdal sokn, mot 22 i 2021. Totalt var det 1037 deltakarar på desse gudstenestene. Dette gir eit snitt på 41 deltakarar pr gudstenestene. Det er ei auke samanlikna med 2021, men ein nedgang samanlikna åra før pandemien (snittet i 2019: 73, i 2018: 63). 

Klokkarfunksjonen i gudstenestene vart også i 2022 dekt av frivillige. Klokkarfunksjonen speler ei viktig rolle i gudstenestelivet på Vartdal. 
Sokneprest Ruth Eva Sollie gjekk ut i permisjon medio mai 2022. Constanze Lindner, som er prest under utdanning, er vikar for henne i permisjonstida.
Trusopplæring 2022
Dette er ein rapport om alle trusopplæringstiltaka i Vartdal sokn:

I trusopplæringsåret 2022 har vi fått til nokre bra tiltak. Enkelte tiltak har vore prega av Covid-19 og har vorte løyst på ein anna måte enn planlagd. Sjukdom, mangel på tilsette, omstrukturering i oppgåvefordelingane har også prega trusopplæringa dette året.

0-3 år: Dåpsborna får ein handbrodert dåpsklut, eit bilde med kveldsbøn og eit lys. Det vart delt ut ein fadderpose med gåver til 1., 2. og 3. dåpsdag. Smekke med «Å du som mettar» til 1. dåpsdagen, boka «Lille Sauen går seg vill» til 2. dåpsdagen og ein matboks til 3. dåpsdagen. 

1 år: Babysong: Dette tilbodet er for småborn og nybakteforeldre og tilbyr ein plass for samspel mellom barn og foreldre. Barna får utfolde seg gjennom leik, song og fellesskap. Dette er eit samarbeid med Volda kyrkje, der ein har samling annakvar veke. Våren 2022 vart babysong gjennomført med hjelp av ein konsulent. Kantor var tilbake i arbeid i august og gjennomførte babysong dette halvåret. Ei vellukka samling var halden på Ørstaheimen. 1 familie frå Vartdal brukte tilbodet. (13%)

4 år: Undretur og 4årsbok: Det vart delt ut bøker til 3stk 4-åringar med undretur i kyrkja i forkant (100% deltaking)

6 år: Førsteklasses: 4 av 5 Førsteklassingar kom og vart med på gudsteneste og fikk aktivitetsboka «Alle gode ting». (80% deltaking)

7 år: Kyrkjeskule:. 9 kjekke born vart med på opplegget og fleire føresette var med som frivillige. (100% oppmøte)

10 år: Bibelboka: Utdeling av Bibel til 5.klassingar.  2 av 10 aktuelle 5.-klassingar fekk ”Bibelen – ei vandring gjennom den store forteljinga” i gåve utdelt i kyrkja. (20 % deltaking)

14år: Konfirmasjon (2021 – 2022):

· Det vart innskriving av nye konfirmantar i juni 2021– eit forenkla arrangement i kyrkja der 14åringar såg på glimt frå konfirmantåret og registrerte seg.

· I 2021måtte vi avlyse ”Avspark!” på Sæbø grunna lokal smittesituasjon i Ørsta kommune.

· Konfirmantundervisningstimar med åtte ulike undervisningstema: 

1. Kva er gudsteneste? 
2. Er alt tilfeldig eller godt planlagt? 
3. Kvifor Bibel og misjon? 
4. Den heilage ande og bøn 
5. Kva ansvar har vi for andre menneske og naturen? 
6. Døden og håpet
7. Tilgjeving og nåde. 
8. Kvifor syng vi?
· Deltaking i gudstenesteliv som klokkar. Når konfirmantane får klokketenestelista får føresette     ansvar for å lage kyrkjekaffi same søndagen. Alle konfirmantar vart presenterte for kyrkjelyden den 
søndagen dei hadde klokkarteneste.
· Konfirmantleir vart annleis dette året. Det vart dagleir utan overnatting. 

· Konfirmasjon: 3stk vart konfirmert i Vartdal Kyrkje i april 2022. (60% deltaking)

Skule-kyrkje samarbeid:

· Det vart skulegudsteneste med dramatisering av påskeforteljinga for 1.-4.klassingar.

· Adventsgudsteneste tidleg i desember vart gjennomført.

Barnehage-kyrkje samarbeid:

· Både før påske og i advent fikk barnehagen invitasjon til julevandring og hadde fine stund i kyrkja.                          

Undervisningsutval: Vi har ikkje hatt høve å starte opp igjen grunna bemanningssituasjonen og sjukmeldingar.

Diakoni 2022
Diakoni er omsorgstenesta til kyrkja. Diakoni er evangeliet i handling og blir uttrykt gjennom nestekjærleik, inkluderande fellesskap, vern om skaparverket og kamp for rettferd. 

Plan for diakoni i Den norske kyrkja, 2020) 
Diakonien er heile kyrkjelyden sitt ansvar, men Vartdal sokneråd har eit særleg ansvar for det lokale diakoniarbeidet i soknet. Diakonstillinga er delt mellom Betty A. Ndea Søvik og Knut Stave, der begge har 50% fast stilling.

Fellesskap: 
Føremiddagstreffa i Ørsta er opne for alle, men hadde berre to arrangement i 2022, der det eine var ein busstur til Brattvåg, Nordøyane og dei nye tunnelane der. Ein diakon har også invitert til småtreff/kafétreff, med mindre grupper av eldre frå Ørsta- og Vartdal sokn, men desse treffa har ikkje vore annonserte i avisa. Nokre gonger har det vore litt program også der.

Besøks- og omsorgsteneste:

Institusjonsandakter er normalt nesten kvar veke på Vartdal helsetun, unntatt i feriane.
· I koronatida auka telefonbruken. Telefon er ein enkel måte å komme i kontakt med folk på, også elles. Det gir høve til å ta kontakt med nye og ev. oftare, enn ved fysiske møte. Diakonane må gjerne få tips om folk som kan ha nytte av litt telefonkontakt, eller kanskje også eit besøk.

· Etterlatne blei inviterte til helgemessegudsteneste. 

· Som medeigar i Kirkens SOS, Møre og Romsdal, er den diakonale, døgnopne telefontenesta, del av Vartdal kyrkjelyd sitt omsorgstilbod for dei som treng nokon å snakke med. Nye frivillige trengst til telefon- og/eller chattevakter til kontora i Ålesund og Myrvåg.

Internasjonal diakoni: 

· Vartdal kyrkjelyd sitt misjonsprosjekt i Ecuador, er eit samarbeid med Den norske misjonsallianse.
· Fasteaksjonen til Kirkens Nødhjelp: Det blei digital dør til dør-aksjon i Vartdal, Hjørundfjord og Ørsta i 2022.
· I samband med oppstart av norskundervisning før sommaren i 2022, for eldre ukrainske flyktningar og andre som ikkje får tilbod på opplæringssenteret, vart det også starta språkkafé om lag éin gong i veka, på kyrkjekontoret i Ørsta. Språkkaféen er open for alle, i motsetnad til dei tidlegare kvinnetreffa.

Grøn kyrkjelyd: 
Vartdal kyrkjelyd har sidan 2017 vore Grøn kyrkjelyd, med felles handlingsplan saman med Ørsta- og Hjørundfjord kyrkjelydar. Sjå 

https://kirken.no/nb-NO/gronnkirke/gronn-menighet/oversikt-over-gronn-kirkelig-virksomhet/
Utfordringa er å  vidareføre måla i handlingsplanen i åra som kjem, og her kan heile kyrkjelyden ta del!

Takk til alle som har vore med og bere fram diakonien gjennom dette året! Lat oss ta diakonien med i alt arbeid i kyrkja, som ei grunnleggjande haldning og ein måte å leve på, som formar kyrkjelyden, i bøn og i arbeid.
Betty A. Ndea Søvik og Knut Stave, diakonar

Kyrkjemusikk 2022 

Kyrkjemusikarar 2022
Marie Austrheim Riise, kantor i 100% stilling (i morspermisjon til medio august 2022).
John Inge Leira Bjøringsøy, organist i 60 % stilling (+ 40 % vikariat i Marie sin morspermisjon). 

Den kristne songen og musikken er svar frå oss til den treeinige Gud for den Gud er og Guds handlingar i skaparverket, i frelseshistoria, i kyrkjelyden og i livet til den enkelte av oss. Å skape og lytte til musikk kan gi eit møte med det heilage i eit anna språk enn det som ord og tanke kan romme. Musikk og andre kulturelle uttrykk har, i lys av kristen skapartru, ein verdi i seg sjølv og gir ei felles plattform for å uttrykkje eit breitt spekter av livserfaringar. (Plan for kyrkjemusikk, s.9).

Gudstenester 
Den kristne kyrkja er ei syngjande kyrkje! Når vi utfaldar oss musikalsk, er det både til ære for Gud og til gagn og glede for kvarandre. Gjennom gudstenestene får vi løfte opp vår song, lovprise Gud og uttrykkje og formidle vår kristne tru i eit fellesskap. 

I Vartdal sokn er kyrkjemusikarane godt involverte, i samarbeid med prest, kateket og andre tilsette, i både planlegging av gudstenester, planlegging av salmar, å hente inn lokale musikkrefter og planlegging/førebuing av både tradisjonelle og nyare kyrkjemusikalske uttrykk.

Året 2022 opna opp for fleire deltakande på gudstenester og større rom for å hente inn lokale musikkrefter, noko som var svært gledeleg. Gudstenestereforma legg tydelig vekt på involvering av frivillige i gudstenestene. Ein god ressurs i arbeidet med å bygge opp igjen gudstenestetilbod og konsert - og kulturtilbod er å hente inn lokale musikkrefter som kan bidra. Dette har vi også prøvd å gjere i Vartdal sokn. Vi ser likevel at det var avgrensa moglegheiter for å få med musikarar på gudstenester i Vartdal sokn vår 2022, sidan ein var i manko på tal tilsette innan kyrkjemusikk. Det er også krevjande å få med musikarar når ein har ekstern vikar på gudstenester, noko det var meir av våren 2022.

 Nokre spesielle gudstenester utmerka seg likevel som særs viktige å hente inn eksterne musikkrefter til. Dette gjeld mellom påskegudstenester og konfirmasjonsgudsteneste for å nemne nokre. Elise Vatne var solist på konfirmasjonsgudstenesta, og Sylvia Ulstein var solist på langfredagsgudstenesta på Vartdal. 1.påskedag var det ekstern vikar og det var difor ikkje nokon solist med. Kristi Himmelfartsdag var fiolonist Olav Baarøy med.

Hausten 2022 var kantor Marie Austrheim Riise tilbake frå morspermisjon og vi var då to  kyrkjemusikarar i fast stilling. Nokre av gudsteneste med eksterne musikarar hausten 2022: 25.september vart det musikkgudsteneste i regi av Vartdal sokneråd (les eige avsnitt). 23.oktober var Venche V. Leite solist på kveldsgudsteneste og 27.november tok Ørsta kyrkjekor del på lysmesse i Vartdal kyrkje. 

Arbeidet med å hente inn lokale song og musikkrefter er eit svært viktig arbeid som bør prioriterast. Det er spesielt viktig i mindre sokn. Å ha med eit blandakor, barnekor eller ei gruppe kan ha stor innverknad på tal besøkande på gudstenestene. Ikkje minst er det spesielt viktig å ha inn eksterne musikarar ved større hendingar som dåp, konfirmasjon, 17.mai, gudstenester til påske og jul. Dette løftar gudstenestene! 

Musikkgudsteneste 25/09: 

Vartdal sokneråd hadde lenge planlagt ei musikkgudstenste i september 2022 med ulike musikarar og kor frå lokalmiljøet. Både Cantando og PopKorn skulle ta del, men dessverre måtte Cantando trekke seg. Det var med songarar på PopKorn på musikkgudstenesta, og det vart ei flott gudsteneste. 

Lys i november – Ei konsertoppleving i ord og tonar.

Fredag 25.november inviterte kyrkjemusikarane til konserten «Lys i november» i Vartdal kyrkje. Kyrkjemusikarane ynskja å løfte fram Vartdal kyrkje, kulturen, musikken og dei nye instrumenta som er i kyrkja. Og vi ynskja å takke bygdefolket for deira engasjement for å få nye og velfungerande kvalitetsinstrument i Vartdal kyrkje. Dette vart ein særs flott kveld med ganske bra besøk frå publikum. Aktørane var: John Inge Bjøringsøy (piano), Marie Austrheim Riise (orgel) og Anne Velle Rishaug (lesing av dikt). Publikum fekk høyre mykje flott musikk denne kvelden, alt i frå kjære og kjende songar som «Autumn leaves», «Mitt hjerte alltid vanker», «Vår beste dag» av Erik Bye og «Orgelimprovisata over Deilig er jorden» av Arild Sandvold, for å nemne nokre. Anne Velle Rishaug las dikt mellom songane og bidrog med tekstar av Hans Børli, Lars Saabye Christensen og Bente Bratlund for å nemne nokre av forfattarane. Ved inngangsdøra blei det servert pepperkaker og gløgg. Arr. av kyrkjemusikarane i Vartdal kyrkje, i samarbeid med Vartdal sokneråd.

Musikk til trøyst og ettertanke

Hausten 2022 hadde vi den tradisjonelle helgemessekonserten «Musikk til trøyst og ettertanke». Fleire kor, musikarar og intrumentalistar tok del. Alle som har mist nokon sidan sist helgemesse fekk ei særleg innbyding. Denne konsert er eit felles tiltak for alle tre sokna: Ørsta, Vartdal og Hjørundfjord sokn. Konserten var i Ørsta kyrkje. Det var godt oppmøte på konserten og vi ser at den betyr mykje for dei som var der. 

Vi syng og spelar jula inn

10.desember fekk vi endeleg moglegheit til å arrangere «Vi syng og spelar jula inn» i Vartdal kyrkje. Vi var spente på både tal påmeldingar frå musikkmiljøet og publikumstal. Det var lite påmelding i forhold til aktørar, men organist John Inge sydde likevel saman eit godt program. Desse tok del: Vartdalsstranda generasjonskorps, Cantando, Morten Bollerud og organist John Inge Leira Bjøringsøy. Det var godt oppmøte med 115 frammøtte. Julafta var det eksternt vikar igjen, så ingen solist. Det merkast at barnekoret PopKorn ikkje er i drift, og vi vonar at det blir eit nytt oppsving for barnekor på Vartdal. 

Kyrkjemusikk og trusopplæring

Kyrkjemusikk- og kulturverksemd gir eit godt grunnlag for at born og unge kan være deltakarar og ressursar for kyrkjelyden som lærande fellesskap. Denne fellesskapen er ein god arena for læring av bibeltekstar, liturgi og salmar. 

I arbeidet med konfirmantar har kyrkjemusikarane eit særleg ansvar for musikkgruppene på konfirmantleir. Desse musikkgruppene førebur seg til gudstenesta på leir. Konfirmantleiren 2022 vart noko annleis grunna hensyn til korona og smitte. Sidan konfirmantane hadde leir berre ein dag, så vart det verken musikkgruppe eller konfirmantkor dette året. 

Kantorane tek også del i førebuing og gjennomføring av skulegudstenester gjennom året før påske og før jul, i samarbeid med prestar og trusopplærarar. Dei er også med på trusopplæringstiltak som Lys Vaken, tårnagent og undretur for å nemne nokre arrangement. 
Babysong: Babysong er eit trusopplæringstiltak i samarbeid med Volda kyrkje, der ein har kvar si veke med babysong. Dette trusopplæringstiltaket er felles for alle tre sokna: Ørsta, Vartdal og Hjørundfjord sokn. I pandemien var det naturleg nok ikkje noko babysong, men våren 2022 vart Sigrid Nupen utfordra til å ha babysong, og ho hadde fleire samlingar som var godt besøkte. Haust 2022 tok kantor Marie opp att arbeidet med babysong, og det var igjen godt besøkte samlingar. Siste babysong-samling vart lagt til Ørstaheimen i samarbeid med pårørandegruppa på Ørstaheimen. Det vart eit stort oppmøte med over 15 born og vaksne. Svært mange eldre var med denne dagen og det vart eit svært flott opplegg som mange kjende stor glede i, både små og store. Vi ynskjer å ha som tradisjon at vi har siste samling i kvart semester på Ørstaheimen. Hausten 2022 hadde vi totalt 6 samlingar. 
Korverksemd: Barnekoret PopKorn har berre sporadisk vore oppe sidan korona-tida. Eit barnekor har mykje å seie for familiegudstenestene og arbeidet elles i soknet, og det er verkeleg eit sakn å ikkje barnekoret med på dei ulike tilstellingane ein har i kyrkjelyden. Vi vonar at arbeidet blir teke opp igjen og at dei igjen kan vere på gudstenester gjennom året. 

Musikarar som har teke del på gudstenester, konsertar o.l i 2022:

Vi vil rette ei stor takk til alle som har delteke på gudstenester, konsertar og liknande arrangement i Vartdal sokn gjennom året 2022. Vi set svært stor pris på at de deltek og vi ynskjer å rette ei stor takk til dykk. De gjer alle ein svært viktig jobb og det er utrulig kjekt å ha dykk med på laget. Tusen takk!

Elise Vatne (song), Olav Baarøy (fele), Venche V. Leite (song), Born frå Pop Korn (kor/song), Sylvia Ulstein (Song), Ørsta kyrkjekor (kor), Anne Velle Rishaug (diktlesing), Morten Bollerud (trekkspel), Cantando (kor), Vartdalsstranda generasjonskorps (korps). 

Marie Austrheim Riise

Kantor i Vartdal kyrkje,
14.mars 2022. 

Anna arbeid 
Klokkarstillinga er basert på frivillige frå soknet, innsparte midlar blir overført frå Fellesrådet med tanke på arbeid innafor trusopplæring. Ørsta kyrkjelege fellesråd overførar årleg 23.000 kr for frivillig kyrkjetenar/klokkarteneste. 
Den 7.mars 2022 tok Flingai Foloboi til i stillinga som kyrkjetenar i Vartdal sokn. 

Sokneprest Arne Moltubak la ned blomar ved bautaen 17. mai 2022.
Gjennom heile året 2022 har det pågått omfattande oppussingsarbeid ved Vartdal kyrkje.
Det vart avdekka vesentlege råteskader både i tårnkonstruksjon og utvendige søyler på kyrkjeskipet. Dette er no utbetra og målingsarbeidet er venta sluttført i 2023. 
Ved synfaring før oppstart av målingsarbeid vart det avdekka ytterlegare råteskader i takåsar, og kyrkjeverja arbeider med plan for finansiering og utbetring av dette snarast mogleg.

Dette arbeidet vert gjennomført i regi av Ørsta kyrkjelege fellesråd og er planlagt avslutta våren 2023. 
Jørn Vartdal 




Constanze Lindner

leiar Vartdal sokneråd


prestevikar

